
151

Arrivâ a tæra a squaddra valorosa

A seguita ô cammin verso a foresta;

Ma là sparisce a scena deliziosa

E se n’arve uña spaventosa e infesta:

L’aia a diventa trista e tenebrosa

E comença un’orribile tempesta:

Son de scorta a-i Spagnolli lampi, venti,

Fûlmini, troîn, gragnêua, ægua a torrenti.

Scomparsci i animali ciù tranquilli,

Co-a tempesta façeivan a-i eroi

Guæra aspra lioîn, boa, tigri, coccodrilli,

Orsci, crotali, condor, avvoltoi:

Paiva primma che a forza d’ûrli e strilli

Lô voësan maledili e mette a-i loi;

E poi s’asbriavan tûtti a circondâli,

Comme a serrâghe ô passo pe sbranâli.

Di animali carnivori e do çê

A-a raggia e a furia anche i insetti ûnii

Ghe ronzavan davanti e de derrê: 

E comme e vespe a chi ghe guasta i nii,

O i ave a chi ghe porta via l’amê,

Sciatæ a mioîn per l’aia e inviperii

Se gh’avventavan tûtti ne-a manea

Ciù ostile a-e moen, a-ô collo, a-i êuggi, ä cea.

I Spagnolli a-ô prinçipio spaventæ

Vedendo quella fûria straordinaia

De bestie, che gh’ëan contro congiûræ,

Voìvan in mezo a l’invaxion contraia

Fâse fâ röso a forza de sciabbræ;

Ma davan solo botte eroiche a l’aia;

Perchè â l’ëa trattegnûa invixibilmente

E d’accostâse e offendili impotente.

